
Өткен тарихымызға құрметпен қарап, оны танып-білуге деген құштарлық, рухани мұраларымыздың негіздерін айқындауға деген, ұрпақтар арасындағы мәдени-тарихи сабақтастықты жаңғыртуға деген ұмтылыс еліміздің тәуелсіздік алуы барысында мүмкін болып отыр. Ол қазіргі тарихи кезеңдегі қоғамның қажеттілігінен туындап, өркениетті мемлекет құру міндетімен байланыстырылады.


Ортағасырлық түркі ойшылдарының ішінде әлемдік мәдениетке үлкен үлес қосқан он бірінші ғасырдың рухани алыбы Махмұт Қашқариді жатқызамыз. Түріктердің қоғамдық өмірінің барлық жағын қамтыған әйгілі «Түрік тілінің сөздігі» («Диуани лұғат ат-түрк») атты еңбегі оны бүкіл әлемге мәшhүр етті. Бүкіл түркі жерін ұзақ уақыт бойы аралаған ол түркі халықтарының салт-дәстүрі, тұрмысы мен тарихы, тілі мен жазуы, әдебиеті мен фольклоры, шаруашылығы мен кәсібі туралы құнды мәліметтер жинады. 

Махмұт Қашқари өзінің «Түркі сөздерінің жинағы» кітабында дүниетанымы, әділет​тілік пен бақытқа лайық өмірі, адамның өмірі мен өлімі, оның түріктік болмысы мен ой​лауы, құндылықтық бағыт-бағдарлары, имандылығы мен мейірімділігі, қонақжайлығы мен парасаттылығы, жалпы алғанда, адамның рухани-адамгершілік, этикалық және эстетикалық құндылықтары жөнінде көптеген құнды ойлар қалдырған. Оның пікірінше, құт-береке қонақпен бірге келетіндіктен қонақ жақсылықтың белгісі. Ол былай дейді:

Қонақты қарсы алған, асыңды күттірме,

Қуана жар салғын, бір затын зыттырма.

Қонақты құт деп білген ерлер кетті өмірден,

Қалыпты жаны жаман, пейілі қарт көмірден.

М. Қашқари адамның бақыты белгілі бір мөлшерде қажет болғанымен материалдық байлықпен өлшенбейді, ол шексіз рухани байлықпен анықталады. Ішкі жан дүниесі бай және ақыл-ойы мен білімі мықты адам басқаға жамандық жасамайды, ол бақытқа жетеді. Махмұт Қашқари «Үлкенді сыйласа, құт болар», «Бақытқа бастар жол – еңбекте», тек еңбек қана құт пен бақытты өмірдің қайнар көзі екенін айта келіп, былай дейді:

Байлық – берген абырой – жайлаудағы қоңсыдай,

Опа жаққан әйелдей, тұрақтамас ол шырай.

Алтыныңа, малыңа масаттанба, ағайын,

Күн мен түннің бәрібір өте шығар жолшыбай.

Артық бұйым, адамзат, жауың болар түбінде.

Байлық деген топан су тау боратар

Ол иесін түбінде төмен қарай құлатар. [1, 83б.].
«Құт», негізінен, өмірлік күшті, алға қарай ұмтылуды білдіреді. Дәстүрлі түркілік дүниетаным үшін адам, өсімдік, хайуан өзара жақын және олар табиғаттағы тіршіліктің көріністері. Адамның дүниеге, әлемге деген қатынасы рухани және құндылықтық негізден құралады және сол арқылы ол әсерленіп отырады. Сондықтан, олардың негізгі идеясы – ең жоғарғы құндылықты дәріптеу, яғни адамды және оның өмірін қастерлеу. 
Үлкен энциклопедиялық шығарма «Түркі тілдерінің сөздігі» мемлекеттік басқару мен саяси қызметі, түркілердің әдебі мен этикасы туралы да бағалы деректер береді. Адамдар арасындағы қарым-қатынаста ол әдептілік, адамгершілік, ізеттілік, қайырымдылық, жақсы адамға тән жағымды мінез мәселелерін сөз етеді. «Білімді болғың келсе, дананың айтқанын тыңда», «Адам басына жел үйір, жақсы адамға сөз үйір», «Күн есіктен кірсе, әділдік түндіктен шығады». Даналардың айтқан сөзі адамдарды адамгершілікке, қайырымдылыққа, білімділікке жетелейді. Білімді адамдар басқалардың еңбегін құрметтейді. Елге еңбегі сіңген жақсы адамдарды жұрт мақтайды, өзге халыққа үлгі етеді. Зорлық жүрген жерде әділдікке орын қалмайды. 

Махмұд Қашқари әкімдердің ел билеуде ақыл-парасат пен әдептілікке және кішіпейілдікке үйір болуын талап етті. «Ұлық болса – ізгілік ет», сонда ғана сенің қарамағыңдағы халық соңынан ереді, сенім білдіреді. Жағымсыз әдеттер олардың қызмет бабына сыйыспайды. Ел билеуде күшкен сенгеннен ақылға жүгіну әлдеқайда тиімді нәтиже береді. «Ақылмен арыстан ұстауға болады, ал күшпен тышқан да ұстай алмайсың».

Өзінің жеке басының пайдасын күйттеген әкімдер елге опа әпермейді. Әкімнің барлық іс-әрекеттері халықтың көз алдында, халықтан ешнәрсені де жасыра алмайсың, қандай ауыр кезең болса да халықпен бірге болуды үгіттеген жинақ авторы «Әмір жат елден өзіне арнап сарай соқтырып қойса, бұл жаман ырым. Бұл түбі басына қиын-қыстау күн туса, қашып барып паналаймын дегенді білдіреді. Бұл халқының алдында жасаған сатқындығы. Өйткені, қарапайым елдің барар жер, басар тауы жоқ. Сен билеуші болғаныңмен, олардан артық емессің. Бір топырақта тудың екен, ендеше бірге өле біл» [2, 111 б.]. Ұлы ғұламаның бұл сөздері басында билік пен қазынаның бір құлағы қолында тұрғанда мемлекеттің (халықтың) байлығын оңды-солды шашып, шетелдерде зәулім үйлер тұрғызып, Батыс елдерінде қаржысын сақтаған қазіргі күннің мемлекеттік қызметкерлеріне де арналып айтылғандай. 

М.Қашқари түркі халықтарын бірлікке, өз халқын сүюге, халықтың бостандығы үшін жан аямауға шақырады, батырларды мадақтайды.
«Қаһарланып атылдын,
Арыстандай ақырдым.
Батырын жерге батырдым,
Енді мені кім ұстар.
Есінен дүшпан ауысты.
Басар жолын тауысты.
Ажалменен қауышты,
Сөзге аузы келместен».

М. Қашқари да имандылық мұраттарын іздеп, адамды, оның қалыптасу жолдарын қарастырады. Дүниетаным көзқарастарының негізінде этикалық бастау жатты. Олардың түсінуі бойынша, кез-келген қоғамдық-саяси қызмет моральдық-адамгершілік қағидаға: даналыққа, әділеттілікке, мейірімділікке, бейбітшілікке, қонақжайлыққа т.б негізделуге тиіс.


М. Қашқаридың әлеуметтік-имандылық көзқарастары – халқы туралы, оның әділеттілік пен бақытқа лайық өмірі туралы ойларынан туындайтын жалпы дүниеге көзқарасының құрамдас бір бөлігі. Адам баласының бәріне бейбіт өмір, тыныштық пен бақыт тілейтіндіктен қонақжайлық ұғымын дәріптейді.


М. Қашқари кісі бақыты – байлықпен, материалдық жағдаймен (белгілі бір дәрежеде маңызы болса да) өлшенбейді, адамның ішкі жан-дүниесіның байлығында және адамгершілік іс-әрекеттерінде деп санайды. Кісіге зұлымдық жасаған адам бақытты бола алмайды. Адам бақыты Алла еркіне тәуелді деп есептейтін, алған беттен қайтпайтын (ортодоксалды) діндарлардан бөлек М.Қашқари ақыл-ой мен білім арқасында ғана адам бақытқа қол жеткізе алады деген пікірде.

Байлық – берген абырой – жайлаудағы қоңсыдай,

Опа жаққан әйелдей, тұрақтамай ол шырай.

Алтыныңа, малыңа масаттанба, ағайын,

Күн мен түнің бәрібір өте шығар жолшыбай.

Артық бұйым, адамзат, жауың болар түбінде.

Байлық деген топан су тау боратар

Ол иесін түбінде төмен қарай құлатар 

Сонымен, халықтың түпсіз терең даналығы, өмірден түйген өнегелері, этикалық қағидалары, эстетикалық талғамы, тәлім-тәрбиесі тіл арқылы сақталып, тіл арқылы ұрпақтан ұрпаққа жалғасып жатады. Міне, осыны жақсы түсініп М.Қашқари өзінің жоғарыда келтірілген даналық сөздерін бізге арнап жазғандай. [3, 169 б.].

Тәуелсіз жас қазақ мемлекетінің бүгінгі ахуалы түркі (оның ішінде қазақ) халықтарының бұрынға көшіп-қону жолдары мен шекарасын айғақтайтын М.Қашқаридың этнологиялық зерттеулерінің баға жетпес маңызын одан бетер арттыра түседі. 

